
Arsimi përfshirës përmes teknologjisë mbështetëse 

Projekti i USAID-it për qasje të barabartë për mundësi të barabarta e ka organzuar 
sot tryezën e rrumbullakët me temë ”Përdorimi i teknologjisë mbështetëse në shkollat 
fillore ekzistuese: Përvoja dhe praktika”. E organizuar në bashkëpunim me Komunën 
Karposh, në tryezë kanë marrë pjesë mësimdhënës, drejtorë të shkollave, prindër 
dhe përfaqësues të OJQ-ve që fokusohen tek shkollat, me qëllim të trajtimit të 
përvojave të para pozitive nga tetë shkolla fillore nga Shkupi dhe Velesi, si dhe 
përparësitë që ia ofron teknologjia mbështetëse mësimdhënësve, në punën e tyre 
me nxënësit me paaftësi.   
 
“Së bashku me shkollat tona partnere, kemi dëshmuar që teknologjia mbështetëse 
mund ta përmirësojë arsimimin e nxënësve me paaftësi. USAID është krenar me 
përkrahjen që e jep për këtë projekt, që është në rradhën e projekteve arsimore 
inovative në Maqedoni, duke kontribuar drejt sistemit bashkëkohor arsimor dhe  
mbarëpërfshirës” ka theksuar LeAnna Marr, Drejtore e Programit të USAID-it për arsim 
në Maqedoni. 
 
Në fjalimin e tij të rastit, Kryetari i Karposhit, Stevçe Jakimovski e ka nënvizuar 
përkrahjen e komunës për avancimin e ofertës arsimore për nxënësit me paaftësi. 
“Ne krenohemi me dy shkollat e Karposhit, që janë në grupin e përzgjedhur të 21 
shkollave në mbarë vendin, të cilat i ndërmarrin hapat e parë drejt promovimit të 
teknologjisë mbështetëse në arsim” ka deklaruar ai, duke shtuar që komuna ka 
siguruar mjete për furnizimin e veglave kompjuterike mbështetëse për nxënësit e 
klasës së parë në njërën prej shkollave.  
 
Projekti i USAID-it për qasje të barabartë për mundësi të barabarta do të organizojë 
edhe dy tryeza tjera rajonale në Vinicë dhe Krushevë gjatë mesit të muajit mars. 
Projekti implementohet nga shoqata e qytetarëve “Open the Windows” nga Shkupi, 
me synim të përmirësimit të përfshirjes të të gjithë fëmijëve në sistemin arsimor, 
njëherazi duke e modernizuar atë përmes promovimit të teknologjisë informatike në 
procesin e përditshëm institucional. Gjithsej 21 shkolla fillore janë pajisur dhe trajnuar 
për përdorimin e teknologjisë mbështetëse gjatë procesit të mësimdhënies.  

 

NOTE TO EDITORS:     

Shoqata “Open the Windows” përkushtohet për promovimin e qasjes së individëve me 
paaftësi ndaj teknologjisë informative, duke e mundësuar kështu shfrytëzimin e plotë të 
aftësive të tyre. Për më tepër detaje, ju lutemi vizitoni: www.openthewindows.org. USAID 

krenohet me partneritetin e krijuar me Open the Windows. USAID e ka rritur financimin në 
nivel botëror për organizatat lokale, me qëllim të ndërtimit të kapacitetit të tyre dhe sigurimit 
të qëndrueshmërisë afatgjate. USAID Maqedoni e ka rritur shumën e dedikuar për OJQ-të e 
Maqedonisë prej $700,000 në vitin fiskal 2010 në $3.4 milionë gjatë vitit fiskal 2011. Kjo shumë 
planifikohet të rritet gjatë viteve të ardhshme.  
 
Që nga viti 1993, populli amerikan ka investuar mbi 500 milionë dollarë amerikanë në 
Maqedoni përmes USAID-it. USAID është duke punuar me popullin e Maqedonisë për krijimin 
e vendeve të punës, përforcimin e institucioneve dhe praktikës demokratike, avancimin e 
edukimit të integruar dhe përgatitjen e nxënësve për forcën e punës. Këto nisma e përkrahin 
tranzicionin e Maqedonisë drejt demokracisë stabile dhe prosperuese. USAID siguron ndihmë 
ekonomike dhe humanitare për më tepër se 100 shtete. Për më tepër informata, ju lutemi 
vizitoni: http://macedonia.usaid.gov/  

 


